Gaf i yn gyntaf ddymuno Pen-blwydd Hapus Iawn yn 30 oed i chi fel sefydliad a diolch yn fawr iawn i chi, fel un a wnaeth elwa yn fawr iawn o gael gwersi offerynnol yn yr ysgol uwchradd, am eich gwaith arbennig yn casglu aelodaeth a chyllid er mwyn prynu offerynnau i’r disgyblion.

Fel wnes i grybwyll, yn yr ysgol uwchradd y dechreuais i gael gwersi offerynnol am y tro cyntaf a hynny ar y ffliwt, ac yn wir yr offeryn cyntaf wnes i ei ddefnyddio oedd ffliwt o eiddo’r ysgol, un o bosib a ddarparwyd drwy eich caredigrwydd chi.  Roedd hyn yn beth gwych wrth gwrs er mwyn cael gweld a fydden i’n cymryd at yr offeryn ai peidio, yn hytrach na phrynu offeryn fy hun a ffeindio allan ar ôl rhyw gwpwl o wythnosau nad oeddwn i’n hoffi’r ffliwt neu hyd yn oed yr athro efallai.  Felly, grêt o beth oedd cael offeryn gan yr ysgol fel 'trial run' os liciwch chi ac mae fy niolch am hyn yn enfawr.

Fel y trodd pethe mas dechreuais i fwynhau’r gwersi a dod mlaen yn grêt gyda’r athro Mr Tom Craig, oedd yn dipyn o gymeriad, diolch byth ac mae’r atgofion am wersi yn ystod amser ysgol yn rhai melys tu hwnt. Rhaid i fi ddiolch yn y fan hyn hefyd i fy athrawes cerdd yn Ysgol Ramadeg Llandysul fel roedd hi'r adeg honno, sef Mrs June Lloyd Jones, am ei holl help. Rwy’n cofio ei merch hi, Lisa Jones, oedd bob tro yn cael gwers o fy mlaen i, a finne yn eistedd y tu allan i’r drws fel petawn i yn 'waiting room' y deintydd achos yn y 'first aid room' oe’n ni’n cael ein gwersi ffliwt.

Wrth i ni ddechrau gwella o wythnos i wythnos, cael cyfle wedyn i ymuno â cherddorfa’r Sir.  Anghofia i byth y tripiau hwylus ar ôl ysgol i ymarferion cerddorfa a gynhaliwyd yn rhai o ysgolion eraill y Sir a Mrs June Lloyd Jones yn dreifio bws mini’r ysgol ac yn trio cadw trefn arnon ni’r bois drwg yn y cefn.  Druan â hi, ond am brofiad cael ymuno gydag offerynwyr eraill y Sir a rhoi band chwyth neu gerddorfa at ei gilydd, a gwneud lot fawr o ffrindiau newydd, a chael y profiad o weithio gyda cherddorion gwych megis Mr Alan Wyn Jones - rhywun a wnaeth gryn argraff arna i yn ystod y cyfnod hwnnw. Roedd yr holl brofiadau yma yn amhrisiadwy ac yn help mawr i fi o ystyried sut dwi’n gwneud fy mywoliaeth heddi.  Ie wir, ers rhyw bymtheg mlynedd bellach dwi’n ennill fy mara menyn fel canwr opera proffesiynol a heb os, mae’r ffordd wnes i ddysgu sut i anadlu’n iawn a rheoli’r anadl drwy chware’r ffliwt wedi fy helpu fel canwr heddi. Yn aml iawn, mi fydda i’n cael clod am fy 'breath control' a dwi’n dweud wrth bawb bod hyn oherwydd fy mod yn chwarae’r ffliwt a dwi bron yn sicr, pe na bawn i wedi mynd ar drywydd y canu, mai chwarae’r ffliwt y bydden i naill ai mewn rhyw fand chwyth neu ryw gerddorfa neu'i gilydd.

Mae gen i deulu fy hun erbyn hyn - efeilliaid 10 oed Daniel ac Elen, a dyna braf oedd cael sicrwydd eu bod yn cael dewis chwarae offeryn yn eu hysgol gynradd.  Fel mae pethau wedi symud ymlaen o pan oe’n i yn yr ysgol gynradd, ac mae hwnna yn rhywbeth i wneud â’ch gwaith gwych chi heb os.  Ac yn wir mae fel petai hanes yn ailadrodd ei hun achos mae Elen y ferch nawr yn dysgu chwarae’r ffliwt, ac wedi bod yn ymarferion cerddorfa’r Sir sawl gwaith yn barod, tra bod Daniel y mab yn chwarae’r drymiau yn yr ysgol.

Felly, cyn gorffen, ga’ i ddiolch unwaith eto i chi fel sefydliad a daliwch ati.  Edrychaf ymlaen at ddod nôl rhywbryd i wneud cyngerdd i chi, a phwy a ŵyr efallai chwaraea i diwn ar y ffliwt i chi 'for old times’ sake'. 
